
Scéal, Scéal, Scéal ...

Ba bhreá linn cloisteáil uaibh agus deis a thabairt daoibh bheith
páirteach i Scéal, Scéal, Scéal... Tá fáilte 's fiche romhaibh

altanna, scéalta, filíocht nó léirmheas fiú a réiteach agus a
sheoladh chugainn don nuachtlitir, chuile sheachtain! 

Chomh maith le sin, cuireann muid fáilte roimh
chomhfhreagras ón bpobal maidir le bealaí ar bith gur féidir
linn cúnamh nó tacaíocht a thabhairt daoibh. Is féidir teacht

orainn in Inis Fáil, sa Spidéal (trasna ón séipéal) nó ag 
083 010 6294 nó optchoisfharraige@gmail.com

Scéi l ín í ,  nua íocht  agus  fógra í  as  Cois  Fharra ige .

Nóta ó na hOifigigh Pleanála Teanga



GAELCHARA 2023
Tá Fóram Chois Fharraige um Pleanáil Teanga sa tóir ar
chainteoirí Gaeilge líofa, nó cainteoirí dúchais, chomh maith
le foghlaimeoirí Gaeilge le páirt a ghlacadh sa chéad bhabhta
eile den scéim Gaelchara. Is éard atá i gceist leis an scéim ná
go gcuirtear cainteoir dúchais/líofa le chéile le foghlaimeoir -
casann an bheirt le chéile, ar bhonn sóisialta, go rialta leis an
nGaeilge a labhairt. Tugann an scéim deis d'fhoghlaimeoirí
níos mó Gaeilge a úsáid, agus a fhoghlaim. Tugann an scéim
deis do chainteoirí líofa/dúchais na scileanna teanga atá acu,
chomh maith leis an saibhreas teanga atá acu a chur ar
aghaidh go duine éigin eile, atá ag cur futhu sa bpobal. Iarrtar
ar an bpéire casadh le chéile go rialta thar trí mhí, nó ar feadh
30 uair an chloig - cibe sprioc a bhaintear amach ar dtús! Ag
deireadh na scéime, cuirtear €250 an duine ar fáil don
fhoghlaimeoir agus don chainteoir dúchais/líofa. Chomh
maith le sin, tagann na 'Gaelchairde' uilig le chéile ag deireadh
na scéime leis an obair agus éacht atá bainte amach acu a
cheiliúradh ar bhonn sóisialta. Bronnfar teastais ar na
rannpháirtithe ag an ócáid freisin. Is féidir clárú don scéim
leat féin - mar fhoghlaimeoir nó mar 'mheantóir', nó is féidir
clárú le chéile, mar phéire. An t-aon choinníoll a bhaineann
leis an scéim ná nach bhfuil aon ghaol fola nó pósta idir an
bheirt. Ba bhreá linn cloisteáil ó chainteoirí líofa, chainteoirí
dúchais agus foghlaimeoirí le páirt a ghlacadh sa scéim i
mbliana. Go dtí seo tá dhá scór duine 'théis an scéim a
dhéanamh linn agus aiseolas thar a bheith dearfach faighte
againn uathu - agus roinnt cairde nua déanta fiú! Is féidir
tuilleadh eolais a fháil, nó clárú don scéim ach teagmháil a
dhéanamh le Katie ag optchoisfharraige@gmail.com nó 083
010 6294 





LÁ’L PÁDHRAIC SA SPIDÉAL
Tá Paráid na Féile Pádhraic ar ais sa Spidéal! Is é an Coiste
Turasóireachta de chuid Chomhlacht Forbartha an Spidéil atá á
eagrú agus tá siad ar a mbionda ag spreagadh an phobail le páirt
a ghlacadh in imeachtaí an lae. Tá “Cath na mBailte” beartaithe
acu agus duais ar fáil don “float” is fearr. Tá duais fhlaithiúil ar
fáil freisin don flóta is fearr a bhainfidh leas as Gaeilge. Tá an
coiste ag súil go réiteoidh daoine agus grúpaí áitiúla flótaí don
pharáid. Beidh neart siamsaíochta ceoil, spóirt, craic agus
comhluadair sa Spidéal don Fhéile Náisiúnta. Is féidir tuilleadh
eolais a fháil ach glaoch ar 087 2252505 nó 091553004. 







FOLÚNTAIS AG AN ITT
Tá an ITT sa tóir ar Leas-Bhainisteoir Cúraim Leanaí agus ar
Riarthóir Airgeadais & Oifige faoi láthair. Ní mór d'iarrthóirí
taithí agus cáilíocht Leibhéal 6 nó níos airde i gCúram Leanaí a
bheith acu. Tá sé riachtanach go bhfuil Gaeilge de chaighdeán
maith ag iarrthóirí. Tuilleadh eolais ar fáil ag
ittancranntaca@gmail.com

GRADAIM OLLSCOILE BRONNTA AR
SCOLÁIRÍ AN SPIDÉIL 

Bhronn Ollscoil na Gaillimhe gradaim ar scoláirí Choláiste
Chroí Mhuire le gairid as ucht na torthaí iontacha a bhain  siad
amach (90% agus 100%) i scrúdú ardleibhéil Gaeilge an
Teastais Shóisearaigh 2022. Bronnadh gradam ar Iona Warsop,
Róise Ní Churraoin, Fionnán Ó Coisdealbha agus Neasa Nic
Dhonncha. Comhghairdeachas leo agus lena múinteoirí
Caitríona Ní Ghriallais agus Déirdre Nic Chonaonaigh. 



Tá an tOireachtas ag glacadh anois le hiarratais do Chomórtais
Liteartha an Oireachtais 2023. Tá tríocha haon (31) comórtas ar
chlár na bliana seo – cúig déag (15) acu sin dírithe ar
scríbhneoirí fásta agus sé déag (16) dírithe ar scríbhneoirí óga.
Tá réimse leathan seánraí ar an siollabas comórtais: úrscéal;
gearrscéal; ficsean d'fhoghlaimeoirí fásta; prós; filíocht;
iriseoireacht; greannán; agus drámaíocht ina measc. Cuirfear
duaischiste ar fáil do gach comórtas agus níos tábhachtaí fós,
cuirfidh an painéal moltóirí aiseolas luachmhar ar fáil do na
scríbhneoirí ar a gcuid saothar – aiseolas a chabhróidh le
forbairt, bláthú agus scileanna scríbhneoireachta na
scríbhneoirí. Is féidir iarratas a chur isteach ar líne ag an nasc
seo: www.antoireachtas.ie nó is féidir cóip den fhoirm iarratais
a fháil ó Oifig an Oireachtais agus í a sheoladh chuig: Comórtais
Liteartha an Oireachtais 2023, Casla, Conamara, Co. na
Gaillimhe, H91 XP6E. Glacfar le hiarratais go dtí Dé Sathairn 1
Iúil 2023.

COMÓRTAS LITEARTHA AN
OIREACHTAIS



Tá Scéim Ealaíontóirí i Scoileanna oscailte anois. Is scéim de
chuid Oifig Ealaíon Chomhairle Chontae na Gaillimhe í a
chuireann maoiniú ar fáil d'ealaíontóirí chun oibriú i
mbunscoileanna agus meánscoileanna na Gaillimhe. Is é
cuspóir na scéime seo ná taithí a thabhairt do scoileanna,
daltaí agus múinteoirí a bheith ag obair i gcomhar le
healaíontóirí gairmiúla ar thionscadail cruthaitheacha. Is féidir
níos mó eolais a fháil ag 091 509 000.

Bhí oíche eolais: Scaipeadh Dúlra de chuid Choiste Choille
Chois Fharraige (brainse de Chumann Forbartha Chois
Fharraige) ar siúl le gairid, i bPOTA Caife, in Indreabhán. Bhí
slua breá de thart ar 30 duine i láthair, agus roinnt mhaith
daltaí scoile ina measc, ag foghlaim agus ag plé cúrsaí nádúir,
timpeallachta agus bithéagsúlachta agus ag baint taitnimh as
blaisíní blasta PHOTA freisin! Chomh maith leis an ócáid, tá
céad crann nua curtha ag an eagraíocht i gCois Fharraige le
gairid. Comhghairdeachas leis an gCoiste as ucht oíche
thaitneamhach agus shuimiúil a reáchtáil agus as ucht an obair
iontach atá idir lámha acu.

SCAIPEADH DÚLRA

SCÉIM EALAÍONTÓIRÍ 
I SCOILEANNA 2023





Cuirfidh Fighting Words tús le 'Club Cleite' go luath - cúrsa
scríbhneoireachta do dhéagóirí idir 13-18. Mairfidh an cúrsa sé
seachtaine ón 20ú Aibreán - 25 Bealtaine. Beidh na seisiúin ar
siúl go seachtainiúil @ 5i.n. ar an Déardaoin agus mairfidh
chuile sheisiún uair an chloig. Leanfaidh an grúpa ag castáil
lena chéile i rith an tSamhraidh ar bhonn míosúla. Díreoidh na
seisiúin ar am agus deis a thabhairt do dhéagóirí  peann a chur
le páipéar, i spás cruthaitheach agus spreagúil chomh maith le
treoir agus aiseolas pearsanaithe a fháil ó áisitheoir sainiúil
agus ó na rannpháirtithe eile. Beidh nodanna agus cleachtaí sna
seisiúin, chomh maith le cluichí agus comhrá. Tá sé oscailte
d’aon duine le suim acu sa scríbhneoireacht, ó dhaoine a bhfuil
rud éigin foilsithe acu cheana go daoine atá díreach ag bualadh
faoi! Beidh baill ‘Club Cleite’ in ann scríobh in aon seánra, idir
fhilíocht, gearrscéalta, obair ar úrscéal, ficsean grafach, drámaí,
script scannáin, agus gach uile sort scriobláil eile! Is féidir foirm
chlárúcháin a líonadh anseo:
https://www.fightingwords.ie/club-cleite-foirm-chlaruchain nó is
féidir teagmháil a dhéanamh le (0)1 894 4576

CLUB CLEITE



MAIDIN CHAIFE AG 
COLÁISTE CHOLMCILLE

Tá maidin chaife á reáchtáil ag
Coláiste Cholmcille ar an 24
Márta 2023. Lá Lus an
Chromchinn a bheas ann ar an lá,
mar sin, cuirfear an t-airgead a
bhaileofar ar an lá ar aghaidh ag
Cumann Ailse na hÉireann le tacú
leis an obair thábhachtach a
bhíonn ar siúl acu.  Cuireann
Coláiste Cholmcille fáilte roimh
an bpobal ag an 
ócáid idir 10 agus 
meán lae. Beidh raifil
 agus díolacháin 
cácaí ar an lá chomh 
maith. 

SEÓ FAISIN
Tá seó faisin á reáchtáil ag Comharchumann Sailearna ar an
Aoine 28 Aibreán i Sheanscoil Sailearna. Éadaí ón siopa Scéal
Eile a bheás á thaispeáint ag mainicíní áitiúla, ar aon oíche. 'Sí
Máire Bríd Ní Chualáin a bheas ina bhean an tí ar an oíche.
Cuirfear tús leis an spóirt 's spraoi @ 8i.n. Is féidir ticéad a
cheannach ar €5 - caithfear spás a chur 
in áirithe, ach ticéad a cheannach, roimhré. 
Is féidir teagmháil a dhéanamh le Yvonne 
ag 091 399 199 le tuilleadh eolais a fháil. 
Oíche shóisialta a bheas ann, cuirfear 
sóláistí ar fáil agus beidh crannchur 
chomh maith! Scaip an scéal! 




